
Sammellist Provinsjale-Steateferkiezings 2011 

Foar 15 augustus 2010 kin elk FNP-lid op syn meast 10 nammen fan kandidaat-steateleden, 2 nam-
men fan kandidaat-deputearren en 2 nammen fan kandidaat-senatoaren (Earste Keamer) ynlever-
je foar de sammellist. Dy 2 nammen fan de kandidaat-deputearren en de 2 nammen fan de kandi-
daat-senatoaren kinne tagelyk ek foarkomme op it listke fan de 10 kandidaat-steateleden.  
 
Op 2 maart takomme jier binne der wer ferkiezings fan Provinsjale Steaten. Foar’t it safier is, moat der ly-
kwols noch in protte wurk út ’e wei set wurde. Oan it program wurdt wurke, de PR-kommisje is drok 
dwaande en der moat fansels in oansprekkende kandidatelist komme. As FNP wolle wy graach de opgean-
de line fan de ôfrûne jierren trochsette. Dat slagget ús allinnich mar as wy dêr allegearre ús stjonkende 
bêst foar dogge.  
 
Ien fan de earste stappen is dat jo, as lid fan de FNP, gebrûk meitsje fan jo rjocht om foar de kandidatelist 
skriftlik by it haadbestjoer de nammen fan op syn meast 10 (kandidaat-steateleden) + 2 (kandidaat-
deputearren) + 2 (kandidaat-senatoaren) yn te leverjen. Dat meie de nammen wêze fan de sittende steate-
leden, mar fansels ek fan oare manlju en froulju. Hja moatte lid wêze fan de FNP en it program ûnder-
skriuwe.  
 
De nammen fan dy persoanen moatte troch jo persoanlik skriftlik of mei de mail ynlevere wurde by  
Anke Dykstra-de Boer, Aldedyk 13, 8711 HH Warkum of fia de mail nei anke.deboer@zonnet.nl. 
Graach jo opjefte ûndertekene mei jo namme en adres.  
Allinnich yndividuele leden kinne nammen trochjaan, ôfdielingsbestjoeren kinne dat net. 
 
Hoe giet it fierder? 
Nammen fan persoanen dy’t op syn minst fiif kear neamd wurde, komme mei it tal kearen dat de hja 
neamd binne, op de sammellist. De sammellist is foar leden fan tiisdei 31 augustus ôf op te freegjen by it 
partijhûs. 
 
Útgeand fan de nammen dy’t op de sammellist komme, lit it haadbestjoer him advisearje troch in advys-
kommisje, dy’t in advys útbringt oer de winsklike folchoarder fan de nammen fan de kandidaten. Dêrnei 
stelt it haadbestjoer de advyslist fêst. De advyslist wurdt oan de leden fan de FNP bekend makke yn Frij-
bûtser 405 fan 23 oktober. 
 
Op 26 novimber 2010 is de Ekstra Algemiene ledegearkomste, dêr’t de oanwêzige leden de kandidate-
list fêststelle. Op de Reguliere Algemiene ledegearkomste fan 12 novimber wurdt it programma fêststeld 
en komme de wenstige saken oan de oarder. 

Foar it haadbestjoer,  
Anke Dykstra-de Boer  

Net ferjitte troch alle simmer- en fakânsjedrokten: 
 

Foar 15 augustus 2010 op syn meast 10 + 2 + 2 nammen ynleverje foar de sammellist. 

De iene ferkiezing jaget de oare 
 
Binnen it jier ha we yn Fryslân te meitsjen mei fjou-
wer ferkiezings. Op 3 maart wiene de riedsferkiezings, 
2 maart takomme jier krije we de steateferkiezings en 
dêr tuskenyn noch de Twadde Keamer en de Súdwest-
hoeke. Allegear binne se fan grut belang foar de ûn-
derskate bestjoerlike nivo’s. As ik dit stikje skriuw, op 
9 juny, is krekt bekend wurden dat de VVD de grutste 
partij wurden is yn Nederlân. In soad FNP’ers hawwe 
grif lang oan it sweevjen west foar’t se ta in kar kom-
me koene. De oanpak fan de ekonomyske krisis stie 
sintraal, mar ik kin my yntinke dat FNP’ers ek mei 
grutte belangstelling sjoen hawwe nei wat partijen sei-
ne en skreaune oer de bestjoerlike takomst fan ge-
meenten en provinsjes. Wat de ferkiezingsútslach bets-
jutte sil foar Fryslân is min te sizzen. Dat hinget foar 
in grut part ôf fan de koalysje dy’t by eintsjebeslút de 
regearing foarmje sil. 
 
Steateferkiezings 
Wy meitsje ús no op foar de steateferkiezings yn 2011. 
Foarop dizze Frijbûtser sjogge jim de oprop om nam-
men yn te leverjen foar de sammellist. De listadvys-
kommisje, dy’t bestiet út Jaap van der Bij, Jan Het-
tinga en Hindrik ten Hoeve, wol leafst sa gau mooglik 
in yndruk krije fan wa’t as kandidaten troch jim nei 
foaren skood wurde. In fersyk dêrom oan jim om net 
oant de lêste ynleverdei (14 augustus) te wachtsjen. Ek 
de programkommisje is yntusken drok dwaande om 
mei in goed ferkiezingsprogramma te kommen. Yn dy 
kommisje sitte Johannes Kramer, Yde Dykstra, Sybren 
Posthumus, Jaap Hijma en Hindrik ten Hoeve. Sawol 
de kandidatelist as it ferkiezingsprogramma wurde 
úteinlik yn novimber troch de leden fêststeld. No’t de 
posysje fan de provinsje Fryslân ûnder druk stiet, leit 
der foar de FNP mei de steateferkiezings in prachtige 
kâns om ús as DE partij foar Fryslân te profilearjen, 
los fan Haachske belangen en lanlike partijkaders. It 
bêste sinjaal dat se yn Den Haach krije kinne om mei 
de hannen fan Fryslân ôf te bliuwen is in sa grut 
mooglike FNP. Oan ús de taak dat boadskip oan de 
Fryske kiezers dúdlik te meitsjen. 
 
Mar no earst simmer yn Fryslân. Tiid om de gemeent-
like en provinsjale polityk op in sêft sin te setten en ús 
op te laden foar it nije seizoen. De start dêrfan sil wêze 
op 27 augustus. Tagelyk sil dan ek it startskot jûn wur-
de foar de FNP-ferkiezingskampanje yn de Súdwest-
hoeke. Want dêr moatte se 24 novimber nei de stim-
bus. Foar hokker gemeente? De Earste Keamer moat 
noch antwurd op dy fraach jaan. In goeie fakânsje alle-
gearre! 
 

Nynke Beetstra 

Ferslach Algemiene Ledegearkomste  
19 maaie 2010 
 
Op dizze troch-de-wykse woansdeitejûn binne 64 le-
den nei Wurdum tein om de Algemiene Ledegearkom-
ste fan de FNP by te wenjen. Yn har iepeningswurd 
sprekt foarsitter Nynke Beetstra oer de ferbûnens tus-
ken de trije Fryslannen en it Fryske gefoel dat noch 
libbet as in hert – sjoch nei de winst by de gemeente-
riedsferkiezings. Hja merkt op dat it tige sinfol is om 
te sjen hoe’t de lanlike partijen harren foar en nei de 
ferkiezings op 9 juny opstelle sille oangeande it fuort-
bestean fan Fryslân. Yn de SWH en mei de steatefer-
kiezings sil de FNP in ûnôfhinklik lûd hearre litte kin-
ne, los fan Haachske belangen en lanlike partijkaders. 
By de meidielings lit Nynke Beetstra witte dat yn de 
kommende Frijbûtser in oprop komme sil foar leden 
om nammen oan te dragen foar de sammellist foar de 
steateferkiezings. De  listadvyskommisje en de pro-
gramkommisje binne al gearstald. 
 
It ferslach fan de A.L. en ek it Jierferslach oer 2009 
wurde fêststeld, mei tank oan de skriuwer.  
De kaskommisje hat de boeken besjoen en fertelt de 
gearkomste dat it dik ynoarder wie, mei in komplimint 
oan de ponghâlder. Dy ponghâlder, Gerrit Idsardi, kri-
get dêrop it wurd en nimt mei de leden de sifers troch. 
Nei it beäntwurdzjen fan in pear fragen giet de gear-
komste by akklamaasje akkoart mei de jierrekken en 
wurdt de ponghâlder ûntlêstige. 
 
By it punt ‘bestjoersferkiezing’ wurdt ôfskie nommen 
fan Jaap Hijma, dy’t as wethâlder fan Ferwerderadiel 
oan ’e slach giet en Anke Dykstra, dy’t har twa termi-
nen as skriuwer derop sitten hat. Beide haadbestjoers-
leden wurde betanke foar harren ynset en krije in pin-
ne en in presintsje oerlange.  

 
Sittend HB-lid Aeltsje de Groot wurdt beneamd as 
skriuwer. De twa nije kandidaten, Jannes van der Vel-
de fan De Rottefalle en Sjoerdtsje Veenstra fan Oer-

terp, stelle harren koart oan de gearkomste foar, dy’t 
harren dêrnei yn it bestjoer hantsjeklapt. 

Fan it omfreegjen meitsje fiif leden gebrûk om harren 
fraach te stellen of opmerking te meitsjen en dêrnei lêst 
FNP-dichter Willem Tjerkstra syn gedicht ‘Ferflokte 
FNP. 
 
De foarsitter ropt dan de fjouwer partijhûs-meiwurkers 
Tjibbe Brinkman, Aly Castelein, Jacques de Vries en 
Joop Zeinstra nei foaren ta om harren efkes yn it sintsje 
te setten foar harren krewearjen. Benammen yn de tiid 
fan de riedsferkiezings fungearre it partijhûs as spil. De 
meiwurkers krije applaus en in presintsje oanbean. 

Nei it skoft kriget earst senator Hindrik ten Hoeve it 
wurd om te fertellen oer de aktuele saken yn de Earste 
Keamer, lykas de steatkundige feroaring fan de Antil-
len, de Wet Oke en de weryndielingsútstellen. Dêrnei 
jout Johannes Kramer syn fyzje op in sterke provinsje, 
in Frysker Fryslân.  
Foarsitter Nynke Beetstra slút dizze ynspirearjende 
gearkomste en winsket elk in wolthús. 
 

 Anke Dykstra-de Boer 
 
  

 

Auke Bijlsma beëdige as steatelid foar 
FNP 
 
Stokje oernommen fan 
Marten van der Veen 
 

Yn de gearkomste fan 26 
maaie 2010 hawwe Provinsjale 
Steaten Auke Bijlsma wolkom 
hjitten as steatelid foar de FNP. 
Bijlsma (58) nimt it stokje oer 
fan Marten van der Veen, dy’t 
mei in ûnderbrekking alve jier steatelid west hat. Van 
der Veen is wethâlder wurden yn Achtkarspelen.  
 
Bijlsma wie fan 2006 oant 2007 ek al lid fan de Fryske 
Steaten foar de FNP. As ynwenner fan Terherne wie er 
earder riedslid en wethâlder foar de FNP yn Boarnster-
him. It ôfrûne jier wie er al aktyf foar de steatefraksje 
as offisjeel earste opfolger en kommisjelid. 
Yn syn portefúlje hat er ûnder mear Rekreaasje en 
Toerisme, Wolwêzen en it Samenwerkingsverband 
Noord Nederland (SNN). 
 
Sybren Posthumus nimt no it plak fan Auke yn as ear-
ste opfolger. 

 

De geande man: Marten van der Veen 

ÚT DE STEATEFRAKSJE 



Namme  
Sjoerdtsje Veenstra-Paulusma 
 
Leeftiid 
62 jier 
 
Wenplak 
Oerterp 
 
Opliedings 
Afûk Akte en MÛ-A Frysk 
 
Berop, hobbys en frijwilligerswurk 
Lesjouster Afûk  
Lêze, túnkje, trekharmoanikaspylje, frijwillichster yn 
ekskurzjekommisje Âlde Fryske tsjerken 
 
Sport 
Rinne, fytse, swimme (rekreatyf) 
 
Wat fynst in moai boek? 
‘De jacht’ fan Durk van der Ploeg 
 
Hokker muzyk hearst graach? 
Licht klassyk, klezmer, mar ek pop- en folkmuzyk 
 
Wannear bist lid fan de FNP wurden?  
Yn 1998 
 
Troch wa en wêrom 
Ik stimde altyd al op de FNP, doe’t we ferhuzen nei 
Oerterp ha ’k my oanmeld as lid. 
 
Hokker útgongspunten/saken yn de FNP sprekke dy 
oan? 
Benammen de oandacht foar lytsskalichheid en miljeu, 
en fansels dy foar de Fryske taal en kultuer. 
 
Wat binne dyn eardere en tsjintwurdige funksjes yn de 
FNP of yn oare organisaasjes? 
Dit is myn earste funksje yn de FNP. Omdat ik jierren-
lang leard ha en fuort dêrnei lesjouster waard by de 
Afûk en ek noch in gesin hie mei fjouwer opgroeiende 
bern, hold ik gjin tiid oer foar oare saken. Doe’t de 
bern de doar út wiene, bin ik frijwillichster wurden by 
it eardere FLMD (Frysk Letterkundich Museum en Do-
kumintaasjesintrum), dat haw ik acht jier dien. Dêrnei 
haw ik noch seis jier in betelle baan hân by Tresoar 
(foar tolve oeren wyks). 
 
Wêr moat it HB him neffens dy benammen foar ynset-
te? 
Earlik sein haw ik dêr noch net sa folle sicht op. Wich-
tich is dat it HB mei de politike fraksje in fyzje 
hat/ûntwikkelet foar de takomst fan Fryslân, benam-
men no’t de takomst fan de provinsje faai stiet. Fier-

ders fyn ik in sosjale partij belangryk, dy’t each hat 
foar wa’t minder goed yn de maatskippij meikomme 
kin. Fryslân moat ek foar nij-ynkommenden, sawol út 
de rest fan Nederlân as út it bûtenlân, in gastfrij en 
goed wenplak biede. 
 
Dyn winsk foar de takomst (foar dysels, de FNP, Frys-
lân en de hiele wrâld) 
Foar de FNP winskje ik dat de opgeande line fan de 
lêste jierren fuortsette mei, dêr wol ik graach oan mei-
wurkje. Myn oare winsk is ideëel fan aard, ik wit it, 
mar ik winskje dat elk minske sûnder eangst libje kin 
neffens syn aard en kultuer. Fierders hoopje ik benam-
men foar bern yn lannen dêr’t noch net folle kânsen 
binne, oandacht wêze sil en dat rjocht op ûnderwiis 
foar har ek werklikheid wurde sil. 
 
 
Namme 
Jannes van der Velde 
 
Leeftiid 
49 
 
Wenplak 
De Rottefalle 
 
Opliedings 
Filosofy (kandidaats), literatuerwittenskip (doktoraal), 
bedriuwskunde (postdoktoraal), in stikmannich mana-
gementopliedings. 
 
Berop, hobbys en frijwilligerswurk 
Berop: selsstannich kommunikaasje-adviseur, útjou-
wer en trener op it mêd fan kommunikaasje 
Hobby: skiednis 
 
Sport 
Rugby (spylje, sjen en trening jaan) en allegear tre-
ningsfoarmen dy’t krêft en snelheid kombinearje. 
 
Wat fynst in moai boek? 
‘Guns, germs and steel’ fan Jared Diamond. Dat is in 
skiedkundige teory oer it ûntstean fan it Westeuro-
peeske kulturele oerwicht yn de wrâld. 
 
Hokker muzyk hearst graach? 
Ik bin net sa fan de muzyk. As it fleurich is, is it my 
gau goed genôch. 
 
Wannear bist lid fan de FNP wurden?  
Yn 2004 doe’t ik mei myn famylje nei Fryslân 
(werom)kaam. 
 
Troch wa en wêrom 
Ik hie as Fries om utens al langer it idee dat ik it wurk 
foar de Fryske saak ris wat stypje moast. De ferhuzing 
nei Fryslân wie in moai momint.  

EFKES FOARSTELLE 

Hokker útgongspunten/saken yn de FNP sprekke dy oan? 
It giet my yn it foarste plak om it brede konsept efter de 
FNP, de emansipaasje fan de Friezen - dat de Fryske 
skiednis, de Fryske kultuer en de Friezen it respekt krije 
dat sy fertsjinje. Foaral moatte oan dat respekt praktyske 
konsekwinsjes ferbûn wurde. Dy hawwe betsjutting foar 
bygelyks de behanneling fan de Friezen, it Frysk en de 
Fryske skiednis yn it iepenbier ferkear, it ûnderwiis en 
de media. 
 
Wat binne dyn eardere en tsjintwurdige funksjes yn de 
FNP of yn oare organisaasjes? 
Ik haw lang foar wurkjouwersferienings yn De Haach 
wurke en bin dêr opklommen yn it managementteam fan 
sa’n lanlike organisaasje. Fierder haw en hie ik in stik-
mannich bestjoersfunksjes by sportferienings, in sport-
bûn en by in kultuerhistoaryske ynstelling. 
 
Wêr moat it HB him neffens dy benammen foar ynsette? 
Wichtige doelen binne de fierdere groei fan de partij en 
foaral it fergrutsjen fan de ynfloed fan de partij. De 
kommende tiid betsjut dat it delsetten fan in kampanje 
dy’t liedt ta winst by de ferkiezings fan maitiid 2011. 
Dêrneist moat it bestjoer fierder gean op it paad nei De 
Haach, de Twadde Keamer. Dêr, en net yn Ljouwert, 
wurde de grutte beslissings oer Fryslân naam, dus dêr is 
it einlings te dwaan... 
 
 Dyn winsk foar de takomst (foar dysels, de FNP, Fryslân 
en de hiele wrâld) 
Foar mysels: dat ús fjouwer jonges goed teplak komme. 
Foar de FNP: dat de groei trochgiet. Foar Fryslân: dat it 
selsbewustwêzen fan de grutte mearderheid fan de Frie-
zen tanimt en dat sysels mear respekt ôftwinge. Foar de 
wrâld: dat yn de kulturele homogenisearring dochs plak 
bliuwt foar in grut kultureel ferskaat.  

Staveringskursus Frysk 

Yn de hjerst wolle wy wer útein sette mei in stave-
ringskursus. Dy kursus wurdt jûn op sneontemoarn fan 
10:00 oant 12:00 oere by Duhoux yn Wurdum.  
Wy begjinne ein septimber en de kursus rint troch oant 
begjin novimber. 
 
De kursus is bedoeld foar al dy minsken dy’t graach 
skriuwe wolle yn de Fryske taal, mar dochs noch wat 
ekstra stipe hawwe wolle, om’t de basis ûntbrekt of 
net foldwaande oanwêzich is. 
 
Opjaan kin by  

Aeltsje de Groot 
email n.degroot3@chello.nl 
telefoan (058) 257 38 33 / 257 13 41 

  
De kadertreningskommisje, 

Gerrit Idsardi 
Aeltsje de Groot 

Wethâldersnijs  
 
Yn oktober komt der in foarstel foar sittende wethâl-
ders en de wethâlderskandidaten út de wethâlders-
pool oangeande de opset en ynhâld fan in training 
foar de kommende fjouwer jier. 
 
Wa’t bûten de beide neamde groepen belangstelling 
foar dy training hat, kin dat foar 1 septimber kenber 
meitsje oan de foarsitter fan it haadbestjoer, Nynke 
Beetstra (taalwurkfryslan@hetnet.nl).  

Haadbestjoer 
Yn it haadbestjoer sitte de folgjende acht minsken:  
foarsitter Nynke Beetstra, 2e foarsitter Jan van der 
Kooi, ponghâlder Gerrit Idsardi, skriuwer Anke 
Dykstra,  Aeltsje de Groot, Jantsje Heeringa, Jaap Hij-
ma en Schouwtje Scholte. It HB hat sân reguliere gear-
komsten yn it partijhûs. Yn dizze gearkomsten steane 
as fêste punten op de wurklist: Ferslaggen fan lêsthâl-
den gearkomsten; List mei ynkommen en útgiene post; 
Ledemutaasjes; Finansjeel nijs; Partijhûssaken; Nijs út 
ôfdielings en kommisjes. Dêrby komme dan de aktuele 
saken dy’t bepraat wurde moatte en/of dêr’t in beslút 
oer nommen wurde moat. 
Yn maart is der in ‘ferdjippingsmoarn’ om wiidweidi-
ger op wichtige saken yngean te kinnen. Der is in 
ekstra  gearkomste mei de PR-kommisje en buro Ma-
genta oangeande de DVD oer de FNP. 
 
Deistich bestjoer 
De foarsitter, 2e foarsitter, ponghâlder en skriuwer 
hawwe sân DB-gearkomsten, meastentiids foarôfgeand 
oan de HB-gearkomsten.  
 
Partijhûs 
Meiwurker Tjibbe Brinkman en frijwilligers Aly Cas-
telein, Joop Zeinstra en Jacques de Vries hâlde it partij-
hûs yn 2009 wer goed draaiende, op de fêste iepenings-
dagen tiisdei en tongersdei. 
Yn it Partijhûs wurdt de boel op oarder brocht: it argyf 
wurdt neisjoen en skifte; alle te bewarjen saken geane 
nei Tresoar. 
 
Webside 
Begjin 2009 komme der ‘knoppen’ by op de FNP-
hiemside foar de ‘Wetterskipsfraksje’, ‘Earste Keamer’ 
(senator Hindrik ten Hoeve/OSF) en ‘Europa’ (EFA). De 
side wurdt tè fol en tè grut foar de ûnderlizzende struk-
tuer. It HB beslút om in nije hiemside meitsje te litten, 
dy’t op 1 jannewaris 2010 fan start giet. 
Foar de kaderleden komt der ‘Yntranet’. Mei in koade 
kriget men tagong ta de Griene Dokuminten (sa’t se 
hjitten doe’t se noch op papier yn in griene map sieten) 
en it hânboek fan de FNP. 
 
Leden 
- In noflike Nijjiersgearsit yn Easterein, gemeente 

Littenseradiel, dêr’t sa’n 80 leden op ôf komme. 
- Yn it foarjier wurdt in enkête ûnder alle FNP-leden 

holden. 
- Spesjaal foar leden wurdt in reis nei Rome organi-

searre. 
- De Frijbûtser ferskynt sân kear; der komt in ekstra 

edysje mei de útslach fan de FNP-enkête. 
- Yn maaie is de A.L. wêryn’t de jierrekken en it jier-

ferslach goedkard wurde, Nynke Beetstra foar noch 
in perioade ynhierd wurdt as foarsitter en it Griene 

Dokumint ‘De FNP en it Frysk’ behannele wurdt. 
Lolke Folkertsma fertelt oer de ûnderfinings fan de 
FNP-fraksje yn it Wetterskipsbestjoer en Johannes 
Kramer lit syn ljocht skine oer de takomst fan Frys-
lân. 

- Yn de novimber-A.L. komme oan de oarder de 
presintaasje fan de DVD mei de promoasjefilm ‘FNP 
– de partij foar Fryslân’ en de útslach fan de enkête 
troch ûndersiker Arno van der Zwet. 

 
Ôfdielingsbestjoeren 
- 11 maart: gearkomste HB mei alle ôfdielingsbestjoe-

ren. Under mear steane op de wurklist de weryndie-
ling en de tarieding foar de riedsferkiezings. 

- De fiif bestjoeren fan de fúzje-ôfdielings yn de Súd-
westhoeke en it HB komme yn maart byelkoar om 
de stappen te bepraten dy’t liede nei ien FNP-
ôfdieling, mocht de fúzje trochgean. Healwei it jier 
jout it HB tastimming oan it fersyk fan de Wurk-
groep SWH om in ‘Ôfdieling yn oprjochting’ op te 
rjochtsjen.  

- Yn it foarjier is der in kadertrening foar bestjoeren 
en politisy oangeande it skriuwen fan in ferkie-
zingsprogram. 

- Yn de hjerst binne der trije regio-gearkomsten fan 
bestjoeren en fraksjes mei it HB mei omtinken foar 
de riedsferkiezings, mar ek foar de ynformaasje fan 
de leden en foar eigen ûnderwerpen út de ôfdie-
lings. 

- It HB hat jild beskikber om te ferdielen ûnder de 
ôfdielings dy´t mei in plan komme om leden te win-
nen. Troch acht ôfdielings wurdt in projekt ynts-
jinne.  

 
Ôfdielingspolitisy 
- Yn de gearkomste fan it HB mei de politisy yn 

maart komt ûnder mear Marten van der Veen oan it 
wurd oer it ‘Politike skaakspul’. 

- Yn it foarjier is der in kadertrening oer gemeentefi-
nânsjes. 

- Yn ’e hjerst wurde fiif jûnen kadertrening foar 
(oankommende) riedsleden holden ûnder leiding 
fan Johannes Kramer. 

- Ûnder de paraplu fan de Boargemasterskommisje 
wurdt in tydlike Wethâlderskommisje ynsteld, dy’t 
by de ôfdielings it oanbod en/of it ferlet fan FNP-
wethâlders ynventarisearret. Sa kin by de riedsfer-
kiezings in ‘wethâlderspool’ komme, dêr’t troch 
ôfdielings in berop op dien wurde kin. 

 
Steatefraksje 
- Wykliks is de foarsitter oanwêzich by it fraksje-

oerlis en dêrby om bar ek in HB-lid. 
- Yn april en novimber wurdt in mienskiplik oerlis 

hâlden fan it HB mei de steatefraksje. Yn beide oer-
lizzen is omtinken foar de kontakten mei riedsfrak-

sjes, wetterskipsfraksje en senator en foar de steate-
ferkiezings 2011.  

- Yn de hjerst hâlde twa HB-leden fuortgongspetearen 
mei de steateleden. 

 
FNPj 
De jongereinôfdieling fan de FNP presintearret it eigen 
ûndersyk nei jongereinketen. By de start fan it nije sei-
zoen, ein augustus, wurdt yn de Spitkeet op ’e Harke-
ma it earste eksimplaar fan it rapport ‘FNPj Ketetocht’ 
troch jongereinfoarsitter Saapke Voolstra oan Johannes 
Kramer oanbean. 
 
OSF 
Op in sympoasium fan de OSF, begjin 2009, ûntstiet it 
idee om te ûndersykjen oft it mooglik is as OSF mei te 
dwaan oan de Twadde Keamerferkiezings, nei oanlie-
ding fan in taspraak fan professor Krouwel. Der wurdt 
in wurkgroep gearstald (mei Douwe Bylsma as 
fertsjintwurdiger fan de FNP) om ien en oar út te sykj-
en. Proferssor Krouwel skriuwt yn opdracht in rapport 
oer de kânsen en bedrigings foar regionale partijen by 
lanlike ferkiezings.  
By it Wittenskiplike Buro fan de OSF wurdt troch de 
FNP in ûndersyk yntsjinne nei de gefolgen fan de befol-
kingskrimp op de finânsjes fan Nederlânske gemeen-
ten. Dat ûndersyk wurdt útfierd troch de universiteit 
fan Grins en it rapport wurdt yn juny 2009 presintearre. 
 
EFA 
Op 4 juny 2009 binne de Europeeske Ferkiezings. Spi-
tigernôch kin yn Nederlân net stimd wurde op in Euro-
peeske partij en dus net op de EFA. Uteinlik kriget de 
EFA sân sitten yn it Europeeske Parlemint. FNP’er Sy-
bren Posthumus wurdt werkeazen yn it EFA-buro 
(deistich bestjoer). 
De FNP kriget de fraach in wittenskiplike stifting op te 
rjochtsjen om mei te dwaan yn de wittenskiplike stif-
ting fan de EFA, it CMC. Yn desimber is der in petear 
mei fertsjintwurdigers fan it CMC en de EFA, mar al gau 
docht bliken dat soks foar de FNP gjin grutte foardielen 
opleveret. 
 
Oare kommisjes 
De PR-kommisje hat warber west mei tariedings foar 
de riedsferkiezings 2010 en de Ôfdielingskommisje 
dy’t de swakkere ôfdielings stipet, ûnder mear om by 
dyselde ferkiezings goed foar it ljocht te kommen. 
 
Oant safier it jieroersjoch 2009 fan it haadbestjoer yn 
fûgelflecht. Ûnderwilens binne we 2010 ynflein, mei 
goede útslaggen by de riedsferkiezings. De tariedings 
foar de riedsferkiezings yn de Súdwesthoeke yn novim-
ber en de steateferkiezings 2011 sille dit jier it measte 
omtinken freegje. 
 

 Anke Dykstra-de Boer,  
skriuwer 

Ferflokte FNP 
 
Wol harkje nei dit rely-liet 
oer joadske Friezen en har taal 
by ingels út ’e graasje; 
wa’t de boarne net ferstiet, 
straft Sonja mei in strang ferhaal. 
 
It is twatûzen jier al lyn, 
doe sweefden nei it Fryske gea 
wol hûndert joadske sielen, 
driuwend op ferkearde wyn 
en sykjend nei har nije lea. 
 
De heidens yn it Fryske lân  
fernamen daliks oan de siel: 
dit is reynkarnaasje; 
ús kultuer bliuwt net yn stân, 
bekearing wurdt foar straf ús diel. 
 
De strangste straf waard doe de taal:  
it Frysk yn de Hebrieuske siel 
rûn út op isolaasje; 
Ingelsk is in oar ferhaal, 
‘for angels made a language deal’. 
 
De Fries bleau foar de helte Joad, 
want Redbad hie fan kening Saul, 
har lot sloech om, waard tragysk; 
Simson seach net op in moard, 
ús Pier bleau oan syn foarbyld trou. 
 
It waard noch joadsker yn dit lân 
doe’t mei de tiid út Fryske klaai 
de FNP ferriisde; 
Kramer rûn oan Mozes’ hân 
út Hollânsk woestenije wei. 
 
Jehannes hie in namgenoat 
dy’t libbe fan it fisioen, 
beskreaun yn Iepenbiering; 
beide skôgen ’t himelsk oard: 
in Fryslân plus it jier yn ’t rûn.  
 
De ingels waarden ûngerêst 
en kamen yn de himel gear 
om FNP har faasje; 
sa’n partij joech inkeld lêst 
foar Sonja en har boarnelear. 
 
Doe kaam de straf, it ûngelok 
fan frjemde siel yn Fryske lea, 
Sineeske ynkarnaasje; 
dêrom libbet hjir de wok 
en stjert de snert in sêfte dea. 
 

  Willem Tjerkstra, 
  partijdichter  

